


dmsmca (Daniel McIntyre St. Matthews 
Community Association) wiiji’iwewaad gii-
ozhichigaade owe.

Iwe Winnipeg Architecture Foundation gaawiin 
gashkichigesiim imaa, inabiwag wiiji’iwewin ji-
gikenjigaadeg iwe oodena Winnipeg gaa-bi-izhi-
waakaa’igeng.

Giiyaabi gegoo noonde-gikendaman Winnipeg waakaa’iganan, gechiwaag 
akiin odoonibii’igeg, inaabin maagoniganing winnipegarchitecture.ca.

Akii-mazina’igan  
Kaj Hasseleís onji. 
Burdocks ogii-ozhitoon.

1894 gaa-akiiwang gii-onachigaade Jacob Penner 
Park gaa-ijigaadeg, aazha 125 dasowakiiwan! 
Mii iwe maawanj getaadak akiikaan imaa 
Winnipeg. Apii gaa-baakiseg, Notre Dame 
Park gii-izhinikaade. Wiiba 1990 gaa-
maadakiiwang, niibowa imaa gechiwaag gii-
ayaawag Mikwamiwininiwag. Eni-akiiwang, 
gii-ani-memeshkwajise akiikaan apii awashime 
waakaa’iganan zhigwa anokiiwinan eni-
ayaamagakin. Apii 2013 gaa-akiiwang, gii-
aanjichigaade iwe akiikaan, mii zhigwa bebakaan 
izhi-aabadad ji-odaminong, ji-gitigeng bebakaan 
gaye gegoon. Biminizha’an owe akii-mazina’igan 
ji-gikendaman owe akiikaan.

AYIN A A B IN  JACO B  PEN N ER  PARK

Power Plant
mmp gaa-onibii’igewaad

1972 gaa-akiiwang gii-ozhichigaade iwe Power Plant gaa-ijigaadeg biindig ji-giizhooteg, 
ji-dakateg gaye. Gaawiin aaniin niibowa awiyag da-biindigesiiwag imaa, gii-mayagichigaade. 
Ganawaabandaman, wegonen maamikawiseyan?

Wedaminong zhigwa Zhooshkwaada’eng

Iwe Jacob Penner Park bebakaan gii-bi-inaabadad apane 100 dasowaki onji. Abiwinan 
atewan ji-namadabing ji-anamichigeng, ji-babaamoseyan miikanensan, bebakaan gegoon 
ge-dagwiiyamban atewan. Aabiding gii-bakobiiwan gegoo gii-ate. Noongom atewan gegoon 
ji-wiiji’igoyan akwaandaweyan, ji-odaminoyan, ji-zhooshkwaada’eyan gaye.

Gechiwaag Gitigaan

Nashke ganawaabam getigeng naawaya’ii imaa akiikaaning — giwaabandaan ina gegoo 
nitaawiging imaa. Gechiwaag ji-gitigeng ayaamagad gitigaanensan, mashkikiin zhigwaa 
waabigwaniin ji-gitigeng. Naasaab bezhig i’i dino gii-ayaamagad gete akiikaaning, mii-go eta 
giinawaa giga-naagajitoom gaawiin oodenaang anokii’aaganag.

Wellington School, 690 Beverly Street
Gaa-onibii’ang W.J. Enns

1898 gaa-akiiwang nitam gii-ozhichigaade omaa gikina’amaadiiwigamig. Eni-onzaamiinong, 
nawach gii-ani-michaa iwe gikina’amaadiiwigamig. Migwaa iwe Wellington School gaa-
ijigaade, 1972 gii-ozhichigaade. Ani-mangichigaadeg iwe gikina’amaadiiwigamig, “gichi-
mazinichigan” aasimaabiganag gii-mazinisin (mechaag), ikoy ogii-onibii’aanaawaa.’

Jacob Penner Agwaakwa’igan

2000 gaa-akiiwang, gii-aanjinikaade iwe akiikaan Jacob Penner Park, ji-apinikaadeg Jacob 
Penner onji Winnipeg gaa-bi-inanokiid. Omayagwesiwid, gii-bi-aandakii izhi Winnipeg 
1906 gaa-akiiwang. Gii-ogimaakaaniwid giigidootamawaad awiya’ miziwe onji nawach 
ji-mino-diba’amawimimind zhigwa ningoji ji-mino-abiitamowaapan.

Winnipeg Falcons

Igi Winnipeg Falcons gaa-inindwaa gaa-zhooshkwaada’ewaad, apii April 1920 gaa-
baakinamowaad nitam Olympic Hockey ji-bakinaagewaad, 12–1 gii-izhi-aada’owewag 
imaa Sweden akiing. Mii igi Falcons gaa-gii-inindwaa gegaa gakina Icelandic Canadian 
gii-dinowiwag gaa-gii-odaminowaad. Gaan dash gii-bagidinaasiiwag ji-odaminowaad 
Winnipeg mikwamiing bakaan aaniish gii-onjiiwag. Mii gaa-izhi-maajitoowaad wiinawaa igo 
ji-odaminowaad 1911 gaa-akiiwaninig, bakaan gaa-izhi-odaminowaad. Niibowa gii-dashiwag 
gaa-gii-izhaawaad nitam gichi-miigaadiwin. Mii igi Falcons gaa-izhi-nagishkodaadiwaad 
1919 ekiwaninig, mii 1920 gaa-izhi-odaminowaad imaa Winter Olympics. Niswi igi Falcons 
gaa-inindwaa bebesho gii-daawindiwag imaa Agnes Street gaa-ijigaadeg.

Winnipeg Gii-gitigeng Mitigoog

1984 gaa-akiiwang, Jacob Penner Park imaa Winnipeg gii-maajii-nitaawigem mitigoog 
biindaabikong. Ono Biindaabikoon gii-dazhi-gitigem gegoon. Oodenaang onji ogii-
gagwejitoonaawaan bebakaan gegoon ji-gitigewaad imaa abooshke aniiban. Niibowa igi 
aniibaatigoog Winnipeg gii-nitaawigi’aawag imaa. Apii 1930 gaa-akiiwang, gii-aanjiijigaade 
iwe gaa-dazhi-gitigeng izhi Assiniboine Park.

Verona Apartments, 730 Victor Street
Onibii’ang Edga Prain

Ini Verona Apartments gaa-ijigaadegin, Edgar Prain ogii-onibii’aanan, mii gaa-izhi-
ozhichigaadeg 1911 gaa-akiiwang. Nising apiichigaade daabishkoo ini 1910 akoo 1920 
gaa-ayaamagakin. Ji-ishpaandawewin gii-ijigaadewan, gaawiin aaniish gegoo ishpibizowin. 
Gaa-gii-nitaa-mazinibii’iged, mazinaatebijiged Charlie Thorson gii-daa Verona oodenaang. 
Gii-gikenimaa Thorson gii-mazinibiiwaad gekenimimind Snow White and the Seven 
Dwarves zhigwa Bugs Bunny-wan.

Waakaa’iganan imaa Victor Street

Waakaa’iganan gaa-niibidekidegin imaa Victor Street, gakina 115 apiitizinoon gemaa 
awashime. Niibowa onji Iceland gii-bi-izhigoziwaad Winnipeg ogii-dibendaanaawaan.

764 Victor Street

Owe miskwaabikonaagwak waakaa’igan 1915 gii-ozhichigaade, ginwezh igo ogii-abiitaan 
Olafur dago Sigrid Bjornson Winnipeg gii-bi-izhaawag Iceland onji. Bi-wiijiiwaad 
enawemaad 8 apiitizid. Mii 1897 gaa-akiiwang, wiin nitam gii-mashkikiiwininiiwi onji imaa 
University of Manitoba gaa-gikina’amawind. Weweni ganawaabandan iwe waakaa’igan. 
Niizhing apiichaa “wiikwe-waasenigan” nabagisagoonsan agokegin, zhigwa asiniikaan 
wawezhiichigaageng niigaan ishkwaandeming.

766 Victor Street

Nitam gaa-dibendamowaad imaa 766 Victor Street, gii-bakwezhiganikewag. Gudmunder 
Thordarson enawemaad gaye gii-daawag imaa megwaa bakwezhiganikewaa imaa Sherbrook 
Street. Gii-asiniikaade, wiikweya’ii ashawaabiins gii-aanikesin.

776 Victor Street

1905 gii-ozhichigaade, niibowa dasing gii-aanjichigaade, inaabiyan idash ogidigamig, 
biiwaabiko-gibaakobidens ogiji-apaakosing. Mii owe “zhiigwaawid bimosewin”. Gii-nitaa-
ozhichigaadewan jiigibiiwang ningoji ji-onji-ashowaabanjigaadegin jiimaanan. Miinawaa gii-
atewan nabagaabikoon gakake-ogidigamig. Ganawaabandan okij daga ji-gikendamamban 
wegonenan gaa-aabadakin ji-ozhichigaadeg iwe waakaa’igan.

794, 796 zhigwa 800 Victor Street

Gii-na’iiwag Mikwamiwininiwag mitigoon aabajitoowaad gegoo ozhitoowaad. Nashke 
ganawaabandan ayizhikojiganan imaa ini waakaa’iganan. Weweni inaabiyan, daabishkoo 
ziibiing awesiinsag, wawezhichigaadegin ziidookidegin, bakaan gaye ozhikwajiganan.

Besho Adaawigamigoons

Wiikwekanaang adaawigamigoonsan gii-nitaa-ayaamagadoon imaa Winnipeg, bebesho 
gii-badakidewan. Doodooshaaboo, bakwezhiganan zhigwa bebakaan gegooon 
gii-adaawaagem apiich wiin waasa ji-anda-maa’ishkaman. Abinoojiiyag gaye ogii-
ondinaanaawaan mashkikiinsan.

Health Sciences Centre

Iwe Health Sciences Centre gaa-ijigaadeg agaamikana onji Jacob Penner Park ayaamagad. 
Apane 1884 onji bi-ayaamagad omaa aakoziiwigamig. Eni-akiiwang, bebakaan 
waakaa’iganan gii-biigwanigaadewan ji-meshkwajichigaadegin eni-michaag iwe 
aakoziiwigamig. Noongom Health Sciences Centre maawanj mechaag omaa Canada.

758 Victor Street

Owe asinii-waakaa’igan nanaandok izhichigaade. Gete-ziidoochiganan niigaan 
badakidewan, daabishkoo gete Greek gaa-gii-izhichigaadegin. Besho inaabiyan, 
gidaa-waabandaan apikewinensan imaa asiniing, zhaagawaag waasenigan zhigwa 
wawezhiichigaadeg gizhibi-ogidigamig.


